
KOMISIONERI PËR MBROJTJEN NGA DISKRIMINIMI 

 
Nr.______Prot.        Tiranë, më ___.___.2022 

       V E N D I M 
                                                     

                                                          Nr. 240, Datë 30/12/2022 

Mbështetur në nenin 32, pika 1, gërma a), të ligjit nr. 10 221, datë 04.02.2010 “Për Mbrojtjen 

nga Diskriminimi”1
, i ndryshuar, Komisioneri për Mbrojtjen nga Diskriminimi mori në shqyrtim 

ankesën nr.194, datë 13.12.2022, e znj. A.GJ., ku pretendohet diskriminim për shkak të 

“gjendjes shëndetësore” dhe “për çdo shkak tjetër” nga ana e Dr. A.K.dhe Dr. E.Q., me detyrë 

eksperte psikiatro-ligjore, pranë Institutit të Mjekësisë Ligjore. 

Pas shqyrtimit fillestar të ankesës së mësipërme, Komisioneri
2
,  

 

K O N S T A T O I: 

 

I. Pretendimet sipas subjektit ankues. 

Referuar ankesës së depozituar pranë Komisionerit, si dhe akteve bashkëlidhur saj rezulton se 

ankuesja A.GJ., banore në qytetin e Lushnjës, është nënë e divorcuar që ka në ngarkim dy fëmijë 

të mitur, përkatësisht djalin 4 vjeçar S.N., të lindur nga martesa e fundit që ka patur me ish-

bashkëshortin z. V.N. dhe vajzën 13 vjeçare, K.N., të patur nga një martesë paraardhëse. 

 

A.GJ. ka depozituar disa kallëzime penale në ngarkim të ish-bashkëshortit të saj, z. V.N. 

Prokuroria pranë Gjykatës së Rrethit Gjyqësor Lushnjë ka regjistruar fillimisht procedimin penal 

nr. 407/2020, mbi bazën e materialit kallëzues të referuar nga Komisariati i Policisë Lushnjë, për 

veprën penale “ngacmim seksual”, kryer ndaj fëmijës/të miturit, parashikuar nga neni 108/2 i 

Kodit Penal. Ky procedim penal është bashkuar me dy procedimet penale vijuese nr. 932/2021 

                                                           
1
 Në vijim do t’i referohemi me shkurtesën LMD. 

2
 Në vijim do t’i referohemi me shkurtesën KMD. 

dhe 309/2022, që janë regjistruar përkatësisht për veprën penale “ngacmim seksual”,  kryer ndaj 

fëmijës së mitur, të parashikuar nga nenin 108/2 i Kodit Penal dhe veprën penale “dhunë në 

familje”, parashikuar nga neni 130/a/4 të Kodit Penal.  

 

Referuar aktit “Kërkesë për pushimin e çështjes penale nr. 407/2020”, të Prokurorisë së Rrethit 

Gjyqësor Lushnjë, paraqitur për gjykim pranë Gjykatës së Rrethit Gjyqësor Lushnjë rezulton se: 

“Më datë 18.06.2020, rreth orës 10.30, u paraqit në Komisariatin e Policisë Lushnjë shtetësja 

A.GJ., e cila ka bërë kallëzim penal ku parashtron se është e martuar me shtetasin V.N. dhe kanë 

jetuar bashkë pë prej vitit 2017. Në janar të vitit 2020, z. V.N. është larguar nga banesa e saj dhe 

nuk jetojnë më bashkë. Nga martesa e tyre kanë një djalë që quhet S.N. I moshës 1 vjeç e gjysëm. 

Në banesë me ta jetonte edhe vajza e Anilës nga martesa e parë, që quhet K.N. dhe është 11 

vjeçe. Me V.N. kanë patur probleme të shumta, sepse konsumonte alkol dhe luante bixhoz dhe i 

kërkonte lekë Anilës………”. Sipas aktit të sipërcituar, rezulton se ankuesja pretendon se ish-

bashkëshorti ka kryer edhe akte të turpshme ndaj vajzës së saj, sikurse edhe ndaj djalit që kanë 

sëbashku.  

 

Gjatë procesit të hetimit paraprak, prokuroria e çështjes ka çmuar që ankuesja A.GJ. t’i 
nënshtrohet ekspertizës së ekspertëve psikiatro-ligjorë. Akti i ekspertimit është kryer nga Dr. 

A.K.dhe Dr. E.Q., me detyrë eksperte psikiatro-ligjore, pranë Institutit të Mjekësisë Ligjore. Nga 

akti i ekspertimit psikiatro-ligjor nr. 474, regjistruar në sekretarinë e Prokurorisë në datë 

08.07.2022, rezultoi se shtetasja A.GJ. prezantonte simptoma të disa çrregullimeve, por 

gjithësesi ajo është konsideruar e përgjegjëshme para ligjit. 

 

Mbështetur në këtë konkluzion të ekspertimit psikiatriko-ligjor nr. 474/2022, prokurorja e 

çështjes ka vlerësuar t’i drejtohet mjekëve ligjore, për të kryer një akt ekspertimi shtesë dhe 

konkretisht për t’iu përgjigjur disa pyetjeve plotësuese. Me aktin e ekspertimit nr. 517, datë 

29.07.2022, të regjistruar në sekretarinë e Prokurorisë së Rrethit Gjyqësor Lushnjë, ekspertët 

psikiatro-ligjore kanë konkluduar se çrregullimet e ankueses mund të sjellin si pasojë që 

deklarimet e dhëna prej saj të mos përputhen me realitetin 

 

Për thellimin e mëtejshëm të hetimeve dhe kualifikimin e drejtë të veprës penale është kryer 

ekspertizë psikiatriko-ligjore edhe ndaj ish-bashkëshortit të ankueses dhe vajzës së saj nga 

martesa e parë, ndërkohë që ndaj djalit të saj S.N. është kryer ekspertim mjeko-ligjor, ku fëmija 

ka rezultuar pa dëmtime. 

 

Për sa më sipër, prokurorja e çështjes M.S. ka konkluduar: “Pushimin e hetimeve të procedimit 

penal Nr. 407 të vitit 2020 (bashkuar me procedimet penale Nr. 932/2021 dhe Nr. 309/2022) 

regjistruar përkatësisht për veprën penale “ngacmim seksual” parashikuar nga neni 108/2 i 

Kodit Penal, vepra penale “Dhuna në familje” parashikuar nga neni 130/a/4 i Kodit Penal, si 

dhe “ngacmim seksual” parashikuar nga neni 108/2 i Kodit Penal, në mbështetje të nenit 328/1 

gërma “a” dhe gërma  “f” të K. Pr. Penale.” 

 

Sipas informacionit të administruar nga ankuesja, kërkesa e prokurores M.S. për pushimin e 

çështjes penale nr. 407/2020 është ende duke u gjykuar pranë gjykatës së rrethit gjyqësor 

Lushnjë. 

 

Për sa më sipër, pretendimi i ankueses për diskriminim për shkak të gjendjes shëndetësore, 

drejtohet ndaj dy eksperteve psikiatro-ligjore, Dr. A.K.dhe Dr. E.Q. që kanë kryer aktet e 

ekspertimit, pasi sipas znj. A.GJ. kanë qenë këto akte ekspertimi që kanë ndikuar në pushimin e 

çështjes penale nr. 407/2020, nga ana e prokurores së çështjes. Znj. A.GJ. i quan të pavërteta ato 

që thuhen në ekspertizë dhe për këtë arsye e kundërshton këtë akt tek KMD, duke kërkuar 

shpalljen e pavlefshmërisë së tij, si dhe marrjen e masave ligjore ndaj dy mjekeve psikiatro-

ligjore dhe pretendon se diskriminohet për shkak të gjendjes së saj shëndetësore nga ana e tyre. 

 

II. Nga shqyrtimi paraprak i ankesës u konstatua se: 
 

Parimi i barazisë para ligjit dhe i mosdiskriminimit, sanksionohet nga Kushtetuta në nenin 18, si 

një parim i përgjithshëm që përshkon të gjitha të drejtat dhe liritë themelore të njeriut, prandaj ai 

duhet tё gjejë shprehjen e tij në të gjithë legjislacionin shqiptar si dhe të zbatohet nga të gjithë, si 

nga institucionet edhe nga individët. Gjykata Kushtetuese në disa vendime të saj ka interpretuar 

nenin 18 të Kushtetutës, si dhe ka theksuar se parimi i barazisë synon që të gjithë të jenë të 

barabartë në ligj dhe përpara ligjit, jo vetëm në të drejtat themelore të parashikuara në Kushtetutë 

por edhe në të drejtat e parashikuara nga ligjet e tjera në fuqi. Gjykata është shprehur se: 

“Barazia në ligj dhe para ligjit nuk do të thotë që të ketë zgjidhje të njëllojta për individë ose 

kategori personash që janë në kushte objektivisht të ndryshme. Barazia përpara ligjit dhe në ligj 

presupozon barazinë e individëve që janë në kushte të barabarta”, si dhe “Vetëm në raste 

përjashtimore dhe për shkaqe të arsyeshme dhe objektive mund të përligjet trajtimi i ndryshëm i 

kategorive të caktuara që përfitojnë nga kjo e drejtë” (shih vendimet nr.39, datë 16.10.2007, nr. 

4 datë 12.02.2010, nr. 34, datë 20.12.2015, të Gjykatës Kushtetuese) 

Neni 14 i Konventës Evropiane për Drejtat e Njeriut (KEDNJ), ndalon diskriminimin në gëzimin 

e të drejtave dhe lirive të përcaktuara në të, ndërkohë që Protokolli 12-të i KEDNJ-së, i cili është 

ratifikuar nga Shqipëria, ndalon diskriminimin në lidhje me “gëzimin e çdo të drejte të 

parashtruar nga ligji” dhe kështu ofron mbrojtje më të madhe se sa neni 14, i cili lidhet vetëm 

me të drejtat e garantuara nga KEDNJ-ja. Gjykata Evropiane e të Drejtave të Njeriut (GJEDNJ), 

në mënyrë të vazhdueshme ka interpretuar se “diskriminimi” do të thotë që të trajtosh ndryshe pa 

një justifikim objektiv dhe të arsyeshëm, persona të cilët ndodhen në situata të ngjashme dhe 

diferenca në trajtim, nuk bazohet në ndonjë justifikim objektiv dhe të arsyeshëm, domethënë, se 

trajtimi i diferencuar nuk ndjek një qëllim legjitim dhe nuk ekziston një marrëdhënie e 

arsyeshme të proporcionalitetit ndërmjet mjeteve të përdorura dhe qëllimit që synohet të 

realizohet. Sipas GJEDNJ, e drejta për të mos u diskriminuar e garantuar nga KEDNJ, gjithashtu 

cënohet kur pa një justifikim objektiv dhe të arsyeshëm shtetet dështojnë që të trajtojnë ndryshe 

personat situata e të cilëve objektivisht e ndryshme.  

 

Ligji nr.10 221/2010 “Për Mbrojtjen nga Diskriminimi”, i ndryshuar, rregullon zbatimin dhe 

respektimin e parimit të barazisë dhe mosdiskriminimit, bazuar në një listë jo shteruese 

shkaqesh. Në këtë nen parashikohet shprehimisht se: “Ky ligj rregullon zbatimin dhe respektimin 

e parimit të barazisë dhe mosdiskriminimit në lidhje me racën, etninë, ngjyrën, gjuhën, 

shtetësinë, bindjet politike, fetare ose filozofike, gjendjen ekonomike, arsimore ose shoqërore, 

A.GJ.në, identitetin gjinor, orientimin seksual, karakteristikat e seksit, jetesën me HIV/AIDS, 

shtatzëninë, përkatësinë prindërore, përgjegjësinë prindërore, moshën, gjendjen familjare ose 

martesore, gjendjen civile, vendbanimin, gjendjen shëndetësore, predispozicionet gjenetike, 

pamjen e jashtme, aftësinë e kufizuar, përkatësinë në një grup të veçantë, ose me çdo shkak 

tjetër.” 

 

Sipas nenit 3, pika 1, të LMD, të ndryshuar, përcaktohet se: “1.“Diskriminim” është çdo dallim, 

përjashtim, kufizim ose preferencë, bazuar në cilindo shkak të përmendur në nenin 1 të këtij ligji, 

që ka si qëllim ose pasojë pengesën ose bërjen të pamundur të ushtrimit në të njëjtën mënyrë me 

të tjerët të të drejtave e lirive themelore të njohura nga Kushtetuta e Republikës së Shqipërisë, 

aktet ndërkombëtare të ratifikuara nga Republika e Shqipërisë, si dhe nga ligjet në fuqi.”  

 

Në thelb të diskriminimit, është trajtimi i diferencuar dhe më pak i favorshëm, i shfaqur qoftë në 

formën e dallimit, kufizimit, përjashtimit ose preferencës dhe që ka për bazë një nga shkaqet e 

mbrojtura nga ligji. Pra, jo çdo diferencë në trajtim apo trajtim më pak i favorshëm gëzon 

mbrojtje nga ligji. Mbrojtja nga diskriminimi sipas ligjit garantohet vetëm për ato diferenca në 

trajtim apo trajtime më pak të favorshme që kanë për bazë një nga shkaqet e mbrojtura. Në 

mungesë të një shkaku të mbrojtur, jo çdo diferencë në trajtim apo trajtim i pafavorshëm 

konsiderohet diskriminim sipas ligjit. Gjithashtu, jo çdo diferencë në trajtim është diskriminim, 

por vetëm ato që nuk kanë një justifikim objektiv dhe të arsyeshëm. Pra, nëse për diferencën në 

trajtim konstatohet se ka një justifikim objektiv dhe të arsyeshëm, atëherë trajtimi ndryshe është i 

përligjur dhe nuk është i ndaluar nga ligji.  

Mbrojtja nga diskriminimi, sipas nenit 7, të LMD-së, së ndryshuar, garantohet ndaj çdo veprimi 

apo mosveprim të autoriteteve publike ose personave fizikë a juridikë që marrin pjesë në jetën 

dhe sektorët publikë apo privatë, që krijojnë baza për mohimin e barazisë ndaj një personi apo 

grupi personash, ose që i ekspozon ata ndaj një trajtimi të padrejtë dhe jo të barabartë, kur ata 

ndodhen në rrethana të njëjta apo të ngjashme, në krahasim me persona të tjerë apo grupe 

personash. 

 

Për sa më sipër, Komisioneri çmoi se: 

Objekti i ankesës së ankueses A.GJ. konsiston në konstatimin apo shpalljen e pavlefshmërisë së 

akteve të ekspertimit psikiatriko-ligjor
3
 të hartuar nga Dr. A.K. dhe Dr. E.Q., me detyrë 

eksperte psikiatro-ligjore, pranë Institutit të Mjekësisë Ligjore. Aktet e sipërcituara janë të 

kërkuara nga prokuroria e rrethit gjyqësor Lushnjë në kuadër të hetimeve paraprake që po 

kryheshin për procedimin penal nr. 407/2020 dhe përbëjnë një provë të rëndësishme në këtë 

procedim. 

 

Në nenin 277 “Organet e ngarkuara për hetimet paraprake” të Kodit të Procedurës Penale 

parashikohet shprehimisht:  

 

1. “Prokurori dhe policia gjyqësore zhvillojnë, brenda kompetencave të caktuara, hetimet e 

nevojshme që lidhen me ushtrimin e ndjekjes penale. 

2. Prokurori drejton hetimet dhe ka në dispozicion policinë gjyqësore.” 

 

Në nenin 304/1 “Veprimtaria hetimore e prokurorit” të Kodit të Procedurës Penale parashikohet 

se: “1. Prokurori drejton veprimtarinë hetimore dhe kryen vetë çdo veprim hetimor që e çmon të 

nevojshëm. Ai kryen hetime edhe për verifikimin e fakteve ose rrethanave në favor të personit 

ndaj të cilit zhvillohen hetime.” 

 

Në nenin 314 të Kodit të Procedurës Penale parashikohet se: “1. Prokurori, kur procedon në 

veprime, për të cilat kërkohen njohuri teknike, mund të caktojë ekspert, sipas parashikimeve të 

nenit 179 të këtij Kodi. Eksperti nuk mund të refuzojë detyrën pa shkaqe të ligjshme. 2. Eksperti 

mund të autorizohet nga prokurori që të asistojë në veprime të veçanta hetimore.” 

 

Në pikën 6 të nenit 327 të Kodit të Procedurës penale parashikohet se: “6. Në përfundim të 

hetimeve paraprake, prokurori procedon si më poshtë:  

a) vendos pushimin e akuzës apo çështjes, në rastet e parashikuara nga paragrafi 1, i nenit 328, 

ose i kërkon gjykatës pushimin e akuzës apo çështjes, në rastet e parashikuara nga neni 329/a i 

Kodit;  

b) i kërkon gjykatës dërgimin e çështjes në gjyq, kur nuk procedon sipas neneve 400, 406/a dhe 

406/dh të këtij Kodi.” 

 

                                                           
3
 Aktet e ekspertimit psikiatro-ligjor nr. 474, datë 08.07.2022  dhe  nr. 517, datë 29.07.2022; 

Në nenin 328 të Kodit të Procedurës Penale parashikohet se:  
 

“1. Në përfundim të hetimeve paraprake, kur procedohet për kundërvajtje penale, prokurori 

vendos pushimin e akuzës ose çështjes kur: 

a) del qartë se fakti nuk ekziston; 

b) fakti nuk parashikohet nga ligji si vepër penale; 

c) viktima nuk ka bërë ankim ose heq dorë nga ankimi në rastet që procedimi fillon me kërkesën 

e tij; 

ç) personi nuk mund të merret si i pandehur ose nuk mund të dënohet; 

d) ekziston një shkak që e shuan veprën penale ose për të cilin ndjekja penale nuk duhej të 

fillohej ose nuk duhet të vazhdojë; 

dh) del se i pandehuri nuk e ka kryer veprën ose nuk provohet që e ka kryer ai; 

e) me vendim të formës së prerë i pandehuri është gjykuar për të njëjtën vepër penale; 

ë) i pandehuri vdes; 

f) në rastet e tjera të parashikuara me ligj. 

2. Prokurori, brenda 5 ditëve nga marrja e vendimit të pushimit, njofton të pandehurin, 

mbrojtësin e tij, viktimën ose trashëgimtarët e saj kur identiteti dhe vendbanimi i tyre rezultojnë 

nga aktet e procedimit, si dhe personin që ka bërë kallëzim ose ankim, duke u bërë të ditur të 

drejtën për t’u njohur me aktet, për të marrë kopje të tyre dhe për të paraqitur ankim në 

gjykatë.” 

 

Nga dokumentacioni i depozituar në cilësi prove nga ana e ankueses rezulton se prokurorja e 

çështjes ka depozituar Kërkesë për Pushimin e çështjes penale nr. 407/2020, pranë Gjykatës së 

Rrethit Gjyqësor Lushnjë mbështetur në nenin 328/1, gërma “a” dhe “f” dhe çështja është 

aktualisht në gjykim. 

 

Në nenin 129 “Pavlefshmëria Relative” të Kodit të Procedurës Penale parashikohet 

shprehimisht: 

 

1. “Pavlefshmëritë e ndryshme nga ato të parashikuara nga neni 128 mund të deklarohen mbi 

kërkesën e palëve. 

2. Kur pala është e pranishme, pavlefshmëria e një akti duhet të kundërshtohet përpara se ai të 

bëhet ose, kur kjo nuk është e mundur, menjëherë pasi është bërë. 

3. Pavlefshmëria lidhur me aktet e hetimeve paraprake dhe me ato të kryera për sigurimin e 

provës duhet të kundërshtohet në seancën paraprake ose në seancë gjyqësore përpara se të 

fillojë shqyrtimi gjyqësor, sipas nenit 355 të këtij Kodi. 

4. Pavlefshmëria e vërtetuar në gjykim mund të kundërshtohet bashkë me ankimin kundër 

vendimit përfundimtar. 

5. Afatet për të ngritur ose për të kundërshtuar pavlefshmërinë nuk mund të zgjaten.” 

Nga përmbajtja e dispozitës së sipërcituar rezulton se akti i ekspertimit psikiatriko-ligjor është 

një akt i marrë gjatë hetimeve paraprake të organit të prokurorisë dhe si i tillë duhet 

kundërshtuar gjyqësisht. Shqyrtimi i akteve të tilla që përbëjnë prova të procedime penale apo 

shpallja e pavlefshmërisë së tyre nuk bëjnë pjesë në kompetencat e KMD-së dhe për rrjedhojë 

objekti i ankesës së znj. A.GJ. nuk mund t’i nënshtrohet procedurave të mëtejshme të 

parashikuara në ligj për shqyrtimin e saj.   

 

Në nenin 33, pika 4/b, të ligjit 10221/2010 “Për Mbrojtjen nga Diskriminimi”, të ndryshuar, 

përcaktohet se: “4. Ankesa nuk pranohet nëse: b) ....................është e papajtueshme me 

dispozitat e këtij ligji.”.  

Për sa më sipër, KMD çmon se pretendimet e ankueses nuk mund të pranohen dhe për rrjedhojë 

nuk mund t’i nënshtrohet procedurave të mëtejshme të parashikuara në ligj për shqyrtimin e tyre. 

 

PËR KËTO ARSYE: 

Mbështetur në nenin 20/1, nenin 32, pika 1/a, si dhe nenin 33, pikat 1, 4/b, të ligjit nr.10 

221/2010 “Për Mbrojtjen nga Diskriminimi”, të ndryshuar, si dhe në nenin 129 të Kodit të 

Procedurës Penale, 

Komisioneri për Mbrojtjen nga Diskriminimi, 

V E N D O S I : 

1. Mospranimin e ankesës nr.194, datë 13.12.2022, së znj. A.GJ., pasi nuk plotësohen 

kriteret përkatëse të parashikuara nga ligji nr. 10221/2010 “Për Mbrojtjen nga 

Diskriminimi”, i ndryshuar. 

2. Kundër këtij vendimi lejohet ankim në Gjykatën Administrative të Shkallës së Parë 

Tiranë, brenda 45 ditëve nga marrja dijeni. 

 

 

 

         KOMISIONER 

            
         Robert GAJDA 

 

Fusha – Shërbime 

Shkak – gjendja shëndetësore & çdo shkak tjetër 

Lloji i vendimit - Mospranim 

